
1.     Անհրաժեշտությունը
Որոշման ընդունման անհրաժեշտությունը պայմանավորված է  Արփա-Սևան թունելի անխափան աշխատանքի ապահովմամբ, Սևանա լճի մակարդակի աստիճանական բարձրացման նպատակով թունելով Սևանա լիճ առավելագույն քանակի ջրի տեղափոխմամբ:
«Որոտան-Արփա-Սևան» հիդրոհանգույցի ջրային համակարգը 2004 թվականի օգոստոսի 17-ին կնքված N ԾՁԲ-04/36 պայմանագրի համաձայն հանձնվել է հավատարմագրային կառավարման «Արփա-Սևան» ԲԲԸ-ին՝ 5 տարի ժամկետով, որը երկարաձգվել է երկու անգամ հինգ տարի և երեք անգամ մեկ տարի ժամկետով՝ համաձայն ՀՀ կառավարության 2003 թվականի դեկտեմբերի 18-ի «Պետական սեփականություն հանդիսացող՝ Որոտանի հիդրոհանգույցի և Արփա-Սևան թունելի ջրային համակարգը հավատարմագրային կառավարման հանձնելու մասին» N 1781-Ն որոշման: 
2. Ընթացիկ իրավիճակը և խնդիրները                        
Հայաստանի Հանրապետության կառավարության 2021 թվականի հունիսի 17-ի N 1016-Ա որոշմամբ սահմանված է՝ «Որոտան Արփա-Սևան» հիդրոհանգույցի (այսուհետ՝ հիդրոհանգույց) ջրային համակարգն իր սպասարկման, շահագործման և պահպանման համար անհրաժեշտ շենք շինություններով, դրանց զբաղեցրած, սպասարկման ու օգտագործման համար անհրաժեշտ հողամասերը, ինչպես նաև հիմնական և շրջանառու այլ միջոցները անհատույց օգտագործման իրավունքով հանձնել «Ջրառ» ՓԲԸ-ին՝ սկսած 2024 թվականի հունվարի 1-ից վերջինիս կողմից հետագա պահպանումն ու շահագործումն իրականացնելու նպատակով: «Ջրառ» ՓԲԸ-ի կարողություններով՝ հիմնականում մեքենամեխանիզմների, նեղ մասնագիտական տեխնիկական միջոցների և սարքավորումների համալրման և ձեռքբերման անհրաժեշտությամբ պայմանավորված, դեռևս հնարավոր չէ իրականացնել վերջինիս կողմից հիդրոհանգույցի շահագործումը: 
Ջրային կոմիտեի կողմից 2022 թվականին իրականացված գնման ընթացակարգի (ծածկագիր՝ ՋԿ-ԳՀԾՁԲ-22/10) արդյունքում ձեռք է բերվել նշված համակարգի շահագործման կանոնները, վերգետնյա և ստորգետնյա տեխնիկական վիճակի գնահատական-հաշվետվությունները, «Արփա-Սևան» թիվ 2 թունելի էլեկտրամատակարարման և օդափոխության սխեմաները՝ ջրի կառավարման նպատակային և սեզոնային ռեժիմների պահանջներին համապատասխան, շահագործման և պահպանման համար անհրաժեշտ շահագործող անձնակազմի, տեխնիկական միջոցների՝ մեքենա-մեխանիզմների, սարքեր-սարքավորումների ցանկերը, ինչպես նաև շահագործման և պահպանման համար անհրաժեշտ ֆինանսական միջոցների չափը, որը ամսական կտրվածքով կկազմի՝ 35,139.20 հազ. դրամ, տարեկան կտրվածքով՝ 421,670.0 հազ. դրամ։  
Ջրային կոմիտեի և «Արփա-Սևան» բաց բաժնետիրական ընկերության միջև 2004 թվականի օգոստոսի 17-ին կնքված «Որոտան-Արփա-Սևան հիդրոհանգույցի ջրային համակարգը հավատարմագրային կառավարման հանձնելու» N ԾՁԲ-04/36 հավատարմագրային կառավարման պայմանագրում (այսուհետ՝ Պայմանագիր) համապատասխան փոփոխություններ կատարելու և պայմանագրի ժամկետը երկարաձգելու գործընթացում առաջացած խնդիրները քննարկվել են Փոխվարչապետի հետ։
Հաշվի առնելով քննարկման արդյունքները՝ աշխատանքներ են տարվել «Արփա-Սևան» ԲԲԸ-ի հետ գնային առաջարկի ձևավորման ուղղությամբ։ Քննարկման արդյունքներով Ընկերությունն առաջարկել է Պայմանագիրը (Համաձայնագիր) կնքել երեք տարի ժամկետով՝  ծառայությունների մատուցման 2023թ. համար 270,000.0 հազ. դրամ, 2024թ. համար 300,000.0 հազ. դրամ և 2025թ. համար 350,000.0 հազ. դրամ արժեքներով: 
Միաժամանակ Ջրային կոմիտեի կողմից ՀՀ 2024-2026թ.թ. ՄԺԾԾ հայտով առաջարկվել է յուրաքանչյուր տարվա համար 421,670.0 հազ. ՀՀ դրամ, որի վերաբերյալ ՀՀ ֆինանսների նախարարությունը առաջարկել է 2024 թվականի համար 300,000.0 հազ. ՀՀ դրամ, իսկ 2025-2026 թվականների համար 350,000.0 հազ. ՀՀ դրամ:
3. Տվյալ բնագավառում իրականացվող քաղաքականությունը
Սույն որոշման նախագծով պահանջվող գումարը կվերաբաշխվի ՀՀ 2023 թվականի պետական բյուջեի «Ոռոգման համակարգի առողջացում» ծրագրի «Ջրային տնտեսության հիդրոտեխնիկական սարքավորումների տեղադրման աշխատանքներ» և «Ջրամբարների վերականգնման և վերազինման» միջոցառումների գծով նախատեսված աշխատանքների՝ գնումների ընթացակարգերի արդյունքում տնտեսված միջոցների հաշվին։
4.Կարգավորման նպատակը և բնույթը
Հաշվի առնելով վերը նշվածը և այն հանգամանքը, որ «Ջրառ» ՓԲԸ-ի կողմից այդ ժամանակահատվածում հնարավոր կլինի լուծել վերջինիս կողմից ջրային համակարգի անխափան շահագործման համար անհրաժեշտ մեքենա-մեխանիզմների, սարքեր-սարքավորումների գնահատման, ձեռքբերման և շահագործող անձնակազմ ձևավորելու հետ կապված խնդիրները, ինչպես նաև այն հանգամանքը, որ հիդրոհանգույցի շահագործումը և պահպանումը շարունակում է իրականացնել «Արփա-Սևան» ԲԲԸ-ն, ՀՀ կառավարության որոշման նախագծով առաջարկվում է հավատարմագրային կառավարման պայմանագրի ժամկետը երկարաձգել մինչև 2025 թվականի դեկտեմբերի 31-ը, դրա գործողությունը տարածելով 2023 թվականի հունվարի 1-ից ծագած հարաբերությունների նկատմամբ, միաժամանակ երկարաձգելով հավատարմագրային կառավարման պարտավորությունների կատարումն ապահովող գրավի ժամկետը: 
5. Նախագծի մշակման գործընթացում ներգրավված ինստիտուտները և անձինք
Ներկայացված Նախագիծը մշակվել է Հայաստանի Հանրապետության տարածքային կառավարման և ենթակառուցվածքների նախարարության ջրային կոմիտեի կողմից:
6. Ակնկալվող արդյունքը
Ապահովել հիդրոհանգույցի անվտանգ և անխափան շահագործումը, պահպանումը, ջրային համակարգի օտարման գոտում սանիտարական վիճակի պահպանումը: Հիդրոհանգույցով տեղափոխված ջրի ծավալի չափով Սևանա լճի ջրային պաշարների ավելացում:
7. Տեղեկատվություն
«Հայաստանի Հանրապետության կառավարության 2003 թվականի դեկտեմբերի 18-ի N 1781-Ն որոշման մեջ և գնման պայմանագրում փոփոխություն կատարելու մասին»  Հայաստանի Հանրապետության կառավարության որոշման նախագծի ընդունմամբ Հայաստանի Հանրապետության պետական բյուջեում ծախսերի ու եկամուտների էական ավելացում կամ նվազեցում չի նախատեսվում:
8. Կապը ռազմավարական փաստաթղթերի հետ, Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Նախագիծը չի բխում «Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ» փաստաթղթից։


Հայաստանի Հանրապետության տարածքային կառավարման և ենթակառուցվածքների նախարարության ջրային կոմիտե

